Avgerð frá 26.06.2000, j.nr. 99S01-0022
Evni: Arbitraga, valutahandil, gjaldoyrahandil, frádráttur fyri hall
§ 25, § 31, § 33 og § 35 í skattalógini

 

· Samandráttur: Toll- og skattstovan góðtók ikki frádrátt fyri tap uppá 1.487.185 kr. fyri 1992 í samband við valutahandil. Skattgjaldarin, sum var partafelag, gjørdi galdandi, at keyp og sølan av gjaldoyra vóru vinnuligt virksemi hjá felagnum og tí kundi hall dragast frá. Endamál felagsins er at reka allan handil.
Skattavaldið framførdi, at gjaldoyrahandilin onki samband hevði við virksemi annars hjá partafelagnum og at tað tí ikki var vinnuligt. Víst varð á, at tað ikki var felagið, sum hevði rikið hendan handil, men stillaði ein risikokapital yvirfyri P/F Sjóvinnubankanum, ið síðani óheftur av felagnum keypti og seldi og tók sær av øllum viðurskiftum hesum viðvíkjandi, meðan felagið í hesum føri var passivt. (puljuhandil).
Landsskattakærunevndin metti út frá hesum upplýsingum, at felagið ikki leyk treytirnar um vinnu við gjaldoyra. Víst varð til hægstarættardóm, har m.a. dentur varð lagdur á, at óvissan viðvíkjandi vinning- og tapsmøguleikunum í samband við valutahandil gjørdi, at virksemið hjá partafelagnum ikki varð mett at vera vinnuligt, og stjórin í partafelagnum hevði ikki nakað professionelt tilknýti til finansiella marknaðin. 
Landsskattakærunevndin gjørdi tí av at staðfesta avgerðina hjá Toll- og skattstovuni. 

Málslýsing:
Kæran er um, um partafelag, ein handilsfyritøka, í samband við keyp og sølu av gjaldoyra, arbitrage, skal kunna draga hall av gjaldoyrahandli frá skattskyldugu inntøkuni. 

Tað framgongur, at skattavaldið á eftirlitsvitjan í februar 1995 kom fram á, at P/F í roknskapinum fyri 1992 hevði drigið frá í skattskyldugu inntøkuni kr. 1.487.185, sum var tap í samband við valutahandil. Hendan frádrátt góðtók skattavaldið ikki og hækkaði skattskyldugu inntøkuna hjá felagnum tilsvarandi.

Kærarin ger galdandi:
Kærarin ger galdandi, at umrødda keyp og søla av gjaldoyra er vinnuligt virksemi hjá P/F, og at hall av hesum handli tí kann dragast frá í skattskyldugu inntøkuni. Víst verður til § 25 í skattalógini samanhildið við §§ 31 og 33. Eisini verður víst til § 35 í skattalógini.

Kærarin vísir á, at endamál felagsins er at reka allan handil, og tí kann felagið ikki góðtaka, at gjaldoyrahandil ikki er umfataður av endamálsgreinini. Hildið verður tí fast við, at hallið av gjaldoyrahandli í 1992 er frádráttarloyvt.

Sambært viðtøkum felagsins er endamálið: "... at starvast við allan handil, ídnað og annars alt virksemi í samband hervið." Kærarin førir tí fram, at umframt, at umrøddi gjaldoyrahandil í verki er partur av vinnuliga virksemi felagsins, er gjaldoyrahandil sostatt eisini formliga fevnt av endamálsgreinini í viðtøkum felagsins.

Kærarin upplýsir, at P/F í 1988 tók avgerð um at fara undir vinnuligt virksemi við gjaldoyrahandli. P/F rak hetta virksemi frá 1988 - 1992 sambært avtalu við føroysku bankarnar og hevur eisini seinastu árini útinnt slíkt virksemi eftir avtalu við danskt íløgufelag.

Kærarin sigur, at á fundi við skattavaldið í august 1995 var m.a. upplýst, at um endamál felagsins var at reka gjaldoyrahandil, er hesin at rokna sum vanlig vinna, og at hall tá verður viðgjørt sum vanligt rakstrarhall.

Toll- og Skattstovan ger galdandi:
Skattavaldið fastheldur, at tap av gjaldoyrahandli ikki kann dragast frá í skattskyldugu inntøkuni, og hetta verður grundað við, at T&S heldur, at talan er um tilfallandi inntøku so sum inntøka av happadrátti og øðrum eydnuspæli samb. § 25, nr. 5) í skattalógini. 

Tilfallandi inntøka verður skattað sum nettoinntøka, tað vil siga, at frádráttur bert verður givin fyri tær útreiðslur, ið eru farnar til at vinna inntøkuna og í mesta lagi ájavnt inntøkuna. Eitt møguligt hall av tilfallandi inntøku kann ikki dragast frá í aðrari inntøku og sostatt heldur ikki førast fram til onnur ár.

Í hesum føri heldur T&S, at talan er um tilfallandi inntøku, m.a. av tí at vinnan hjá felagnum øll árini hevur verið VVS-arbeiði ella vatn-, hita-, ventilatións- og sanitetsarbeiði - smásøla og heilsøla av hesum lutum. Eisini hevur felagið handil við búnýtum.

Víðari sigur T&S, at tað heldur ikki er felagið, sum hevur rikið hendan handil, men stillaði ein risikokapital yvirfyri P/F Sjóvinnubankanum, ið síðani óheft av felagnum keypti og seldi og tók sær av øllum viðurskiftum hesum viðvíkjandi, meðan felagið í hesum føri var passivt.

At enda sigur T&S, at sum grundgeving fyri avgerðini skal eisini verða víst á, at Ligningsrådet í Danmark - samb. Ligningsvejledningen - hevur í "bindandi forhåndsbesked" til eitt partafelag tikið ta støðu, at valutaterminshandlar, ið ikki hava tilknýti til vinnuligt virksemi hjá partafelagnum, skulu viðgerast sum "enkeltstående væddemålskontrakter". Hetta merkir, at vinningurin er skattskyldugur, og at tap ikki kann frádragast, sambært donsku SL § 4f, ið er at sammeta við føroysku SL § 25, nr. 5.

Víðari verður víst á, at Vestari Landsrættur í januar 1997 í 2 málum hevur tikið støðu til spurningin um frádrátt fyri tap av gjaldoyrahandli. Út frá hesum dómum kann sigast, at frádráttur fyri hall av gjaldoyrahandli er treytaður av, at ein er vinnurekandi, men at báðir dómarnir vísa, at hetta er neyðugt men ikki nøktandi, við tað at kravt verður, at gjaldoyrahandil er eins faktiski vinnuvegur.

Viðmerkingar frá Landsskattakærunevndini og avgerð:
Kærumálið snýr seg um, hvørt gjaldoyrahandilin hjá P/F er vinnuligt virksemi ella ikki. 

Skattavaldið hevur áður undirstrikað sum sjónarmið sítt, at ein støðutakan til, hvørt talan er um vinnuligt virksemi ella ikki, kann bert avgerast í hvørjum føri sær út frá eini heildarmetan av tí virkisaktiviteti, sum er uppá tal, sama um talan er um vinnuvirki rikið í partafelagsformi ella av privatpersóni.

Sum hjálp í samband við slíkar ítøkiligar heildarmetanir hevur skattavaldið sett upp ávís yrkiseyðkenni, sum dentur verður lagdur á, tá mett hevur verið um, hvørt talan var um vinnuligt virksemi ella um tilfallandi vinnu.

Yrkiseyðkennini eru hesi:

1. hvørvítt virkishavarin hevur havt fakligar fortreytir fyri at takast við slíkt virksemi, 

2. um talan er um skipað virksemi, ið livir upp til ávíst vinnuligt professionalitetsstøði, 

3. fremur viðkomandi gjaldoyraaktivitetin sjálvur ella er hesin aktivitetur latin upp í hendi á triðjamanni/ banka at røkja evt. sum luttøka í eini hvørjari puljuskipan 

4. hvussu langt tíðarskeið hevur virksemi strekt seg yvir, hvussu stóra nøgd av handlum er talan um, og hvussu stórur hevur handilsaktiviteturin verið. 

Hesi sjónarmið hjá skattavaldinum síggjast aftur í tí málinum, sum kærarin undir fyrireikingini av málinum bað skattavaldið framleggja so síggjast kundi, hvørjar grundgevingarnar vóru fyri, at eitt partafelag í Tórshavn, sum rekur skiparakstur og samstundis hevur fingist við gjaldoyrahandil, hevði fingið loyvi til at drigið frá tap í samband við gjaldoyrahandil/rentuarbitrage.

Í HESUM KÆRUMÁLINUM er ikki upplýst, hvussu valutahandilin nágreiniliga hevur gingið fyri seg. Tað framgongur, at P/F í 1988 tók avgerð um at fara undir vinnuligt virksemi við gjaldoyrahandli, og at P/F rak hetta virksemi frá 1988 - 1992 sambært avtalu við føroysku bankarnar og hevur eisini seinastu árini útinnt slíkt virksemi eftir avtalu við danskt íløgufelag. 

Kærarin sigur, at umrødda keyp og søla av gjaldoyra er vinnuligt virksemi hjá P/F, og at endamál felagsins er at reka allan handil, og tí kann felagið ikki góðtaka, at gjaldoyrahandil ikki er umfataður av endamálsgreinini. 

Skattavaldið framførir, at gjaldoyrahandilin onki samband hevur við virksemi annars hjá partafelagnum at gera, og at tað tí ikki er vinnuligt. Skattavaldið hevur víst á, at tað ikki er felagið, sum hevur rikið hendan handil, men stillaði ein risikokapital yvirfyri P/F Sjóvinnubankanum, ið síðani óheftur av felagnum keypti og seldi og tók sær av øllum viðurskiftum hesum viðvíkjandi, meðan felagið í hesum føri var passivt. (puljuhandil).

Verður frammanfyri nevndu upplýsingar lagdir til grund, so lýkur gjaldoyravirksemi hjá P/F ikki tey eyðkenni, sum frammanfyri eru nevnd sum eyðsýnd fyri vinnuvirksemi.

Til at stuðla hesum sjónarmiði kann vísast til Hægstarættardómin frá 18.03.1999 (U99/991H og endurgivin í TfS.1999.330), har Hægstirættur í síni grundgeving m.a. leggur dent á, at óvissan viðvíkjandi vinning- og tapsmøguleikunum í samband við valutahandlilin gjørdi, at virksemið hjá partafelagnum ikki varð mett at vera vinnuligt. Annars varð dentur eisini lagdur á, at stjorin í partafelagnum ikki hevði nakað professionelt tilknýti til finansiella marknaðin.

Vísandi til frammanfyri standandi sjónarmið kom Landsskattakærunevndin til ta niðurstøðu, at gjaldoyrahandilin hjá P/F ikki kann roknast sum vinniligt virksemi, og Landsskattakærunevndin avgjørdi tí at staðfesta avgerðina hjá Toll- og Skattstovu Føroya.

Hendan avgerð hjá Landsskattakærunevndini kann leggjast fyri Føroya Rætt, men skal hetta verða gjørt innan 3 mánaðar frá hesi fráboðan.

